
Acht dá chumasú do sholáthraí oideachais ollscoil a thabhairt de thuairisc air féin in
imthosca áirithe; do leasú Acht na nOllscoileanna, 1997; do leasú an Achta Oideachais,
1998; do leasú an Achta um Thacaíocht do Mhic Léinn, 2011 agus do dhéanamh socrú i
dtaobh nithe gaolmhara.

[5 Bealtaine 2015]

Achtaítear ag an Oireachtas mar a leanas:

Léiriú

1. San Acht seo—

ciallaíonn “an tÚdarás” an tÚdarás um Ard-Oideachas;

forléireofar “Bord Achomhairc” de réir alt 5;

tá le “soláthraí údaraithe” an bhrí a shanntar dó le halt 2(5);

ciallaíonn “soláthraí oideachais” duine sa Stát a sholáthraíonn clár oideachais agus
oiliúna;

tá le “achtachán” an bhrí chéanna atá leis san Acht Léiriúcháin, 2005;

ciallaíonn “Aire” an tAire Oideachais agus Scileanna;

ciallaíonn “críoch shonraithe” críoch a shonraítear faoi alt 2(3);

tá le “údarú ollscoile” an bhrí a shanntar dó le halt 2(1);

ciallaíonn “Acht 1997” Acht na nOllscoileanna, 1997.

Údarú chun ollscoil a thabhairt de thuairisc ar sholáthraí oideachais

2. (1) Faoi réir fho-alt (2), maidir le soláthraí oideachais arna údarú le hachtachán nó faoi
achtachán chun dámhachtainí a dhéanamh go dtí leibhéal céime dochtúireachta ar
a laghad sa Stát, i gcás go n-aithnítear na dámhachtainí sin ag an leibhéal sin laistigh
den Chreat Náisiúnta Cáilíochtaí, féadfaidh sé iarratas ar údarú a dhéanamh chun
an Aire (dá ngairtear “údarú ollscoile” san Acht seo) chun ollscoil a thabhairt de
thuairisc ar an soláthraí lasmuigh den Stát chun críocha sonraithe.

(2) Ní bheidh feidhm ag fo-alt (1) maidir le soláthraí oideachais a mbeidh údarás chun
dámhachtain a dhéanamh tarmligthe aige de réir alt 53 den Acht um Cháilíochtaí
agus Dearbhú Cáilíochta (Oideachas agus Oiliúint), 2012.

(3) Is iad seo a leanas na críocha sonraithe—

(a) na nithe seo a leanas a mhargú—

(i) cláir oideachais agus oiliúna a sholáthraíonn an soláthraí údaraithe, nó

(ii) seirbhísí taighde de chuid an tsoláthraí údaraithe,

nó

(b) socrú a dhéanamh le haon duine lasmuigh den Stát chun bheith páirteach i
gcomharthionscadal a bhaineann leis na nithe seo a leanas—

(i) clár oideachais agus oiliúna a sholáthar i gcás go ndéanann an soláthraí
údaraithe an clár a sholáthar go hiomlán nó go páirteach, nó

(ii) seirbhísí taighde de chuid an tsoláthraí údaraithe.

(4) Maidir le soláthraí oideachais dá ndeonófar údarú ollscoile faoin alt seo, ní
thabharfaidh sé ollscoil de thuairisc air féin, ná ní chuirfidh sé faoi deara ollscoil a
thabhairt de thuairisc air féin ach amháin—

(a) lasmuigh den Stát, agus

(b) chun críche sonraithe.

(5) Déanfaidh an tAire, tar éis dul i gcomhairle leis an Údarás, laistigh de 3 mhí tar éis
iarratas a fháil ó sholáthraí oideachais faoi fho-alt (1), an t-iarratas sin a chinneadh—

(a) faoi réir fho-alt (6), tríd an údarú ollscoile a dheonú don soláthraí (dá ngairtear
“soláthraí údaraithe” san Acht seo) i gcás go gcomhlíonfaidh an soláthraí sin na
ceanglais le haghaidh údarú a shonraítear i bhfo-alt (8), nó

(b) trí dhiúltú an t-údarú ollscoile a dheonú don soláthraí i gcás nach gcomhlíonfaidh
an soláthraí sin na ceanglais le haghaidh údarú a shonraítear i bhfo-alt (8).

(6) Féadfaidh an tAire, an tráth a dheonófar údarú ollscoile do sholáthraí oideachais,
trí fhógra i scríbhinn chuig an soláthraí sin, cibé coinníollacha (más ann) a
mheasfaidh sé nó sí is cuí a fhorchur i ndáil leis an soláthraí sin d’úsáid an údaraithe
ollscoile sin.

(7) Comhlíonfaidh soláthraí oideachais coinníollacha a fhorchuirfear faoi fho-alt (6).

(8) Is iad seo a leanas na ceanglais le haghaidh údarú dá dtagraítear i bhfo-alt (5)—

(a) gur deimhin leis an Aire go bhfuil an soláthraí oideachais údaraithe le hachtachán
nó faoi achtachán chun dámhachtainí a dhéanamh go dtí leibhéal céime
dochtúireachta ar a laghad sa Stát agus go n-aithnítear na dámhachtainí sin ag
an leibhéal sin laistigh den Chreat Náisiúnta Cáilíochtaí, agus

(b) maidir le 40 faoin gcéad ar a laghad den líon iomlán mac léinn i gcláir oideachais
agus oiliúna a sholáthraíonn an soláthraí oideachais sin sa Stát—

(i) gur as áit lasmuigh de na Ballstáit dóibh, agus

(ii) go bhfuil siad go dleathach sa Stát go príomha chun oideachas agus oiliúint
a fháil.

(9) I gcás go ndiúltóidh an tAire údarú ollscoile a dheonú do sholáthraí oideachais faoi
fho-alt (5)(b), cuirfidh an tAire a dhiúltú nó a diúltú in iúl don soláthraí trí fhógra i
scríbhinn agus luafaidh sé nó sí na cúiseanna atá leis an diúltú sin.

(10) Féadfaidh soláthraí oideachais achomharc a dhéanamh—

(a) i gcoinne forchur coinníll amháin nó níos mó a fhorchuirfear faoi fho-alt (6), nó

(b) i gcoinne diúltú údarú ollscoile a dheonú don soláthraí faoi fho-alt (5)(b),

laistigh de 30 lá tar éis an fógra a sheirbheáil faoi fho-alt (6) nó faoi fho-alt (9), de
réir mar a bheidh.

(11) Déanfar achomharc faoi fho-alt (10) trí fhógra i scríbhinn chuig an Aire agus
cuirfidh an tAire faoi deara, ar an achomharc sin a fháil, Bord Achomhairc a
cheapadh de réir alt 5 chun an t-achomharc sin a chinneadh.

(12) Faoi réir fho-alt (13), féadfaidh an tAire iarratas a dhéanamh chun na hArd-Chúirte
ar urghaire chun srian a chur le soláthraí oideachais—

(a) nach bhfuil údarú ollscoile faoin alt seo aige, nó

(b) ónar tarraingíodh siar údarú ollscoile faoi alt 4,

ollscoil a thabhairt de thuairisc air féin, nó a chur faoi deara ollscoil a thabhairt de
thuairisc air féin, chun aon chríche.

(13) Ní bheidh feidhm ag fo-alt (12) i leith soláthraí oideachais—

(a) dá dtagraítear in aon cheann de mhíreanna (a) go (e) d’fho-alt (1) d’alt 4 d’Acht
1997, nó

(b) arb amhlaidh ina leith, de réir alt 52(1) d’Acht 1997—

(i) go bhfuil sé bunaithe agus go bhfuil ollscoil tugtha de thuairisc air roimh an
30 Iúil 1996, nó

(ii) go bhfuil ceadú an Aire faighte aige faoin alt sin.

(14) San alt seo, ciallaíonn “mac léinn”, i ndáil le soláthraí oideachais, duine atá
cláraithe mar mhac léinn ag an soláthraí oideachais.

Athbhreithniú ar údarú

3. (1) Féadfaidh an tÚdarás, trí fhógra i scríbhinn, faisnéis a iarraidh ar sholáthraí
údaraithe i ndáil leis an soláthraí sin d’úsáid an údaraithe ollscoile.

(2) Soláthróidh soláthraí údaraithe an fhaisnéis a iarrfaidh an tÚdarás faoi fho-alt (1)
laistigh de cibé tréimhse ama a shonróidh an tÚdarás san fhógra.

(3) Féadfaidh an tÚdarás, aon tráth, athbhreithniú a dhéanamh ar sholáthraí údaraithe
chun a chinntiú, maidir leis an soláthraí—

(a) nach bhfuil ollscoil á tabhairt de thuairisc air féin, nó nach bhfuil sé ag cur faoi
deara ollscoil a thabhairt de thuairisc air féin, sa Stát nó chun críche seachas
críoch shonraithe, agus

(b) go bhfuil aon choinníollacha arna bhforchur faoi alt 2(6) á gcomhlíonadh aige.

(4) Más rud é, ar fhaisnéis arna fáil faoi fho-alt (2) a bhreithniú nó tar éis athbhreithniú a
dhéanamh faoi fho-alt (3), go measfaidh an tÚdarás, maidir le soláthraí údaraithe—

(a) go bhfuil ollscoil á tabhairt de thuairisc air féin, nó go bhfuil sé ag cur faoi deara
ollscoil a thabhairt de thuairisc air féin, sa Stát nó chun críche seachas críoch
shonraithe, nó

(b) nach bhfuil coinníoll arna fhorchur faoi alt 2(6) á chomhlíonadh aige,

cuirfidh sé a thuairim agus na cúiseanna atá lena thuairim in iúl don Aire trí fhógra
i scríbhinn.

(5) Más rud é, i ndáil le soláthraí údaraithe—

(a) go bhfaighidh an tAire fógra ón Údarás faoi fho-alt (4), nó

(b) go dtiocfaidh sé ar iúl an Aire ar shlí eile—

(i) go bhfuil nó go bhféadfadh sé go bhfuil ollscoil á tabhairt de thuairisc air
féin ag an soláthraí, nó go bhfuil nó go bhféadfadh sé go bhfuil an soláthraí
ag cur faoi deara ollscoil a thabhairt de thuairisc air féin, sa Stát nó chun
críche seachas críoch shonraithe, nó

(ii) go bhfuil nó go bhféadfadh sé go bhfuil mainneachtain á déanamh ag an
soláthraí coinníoll arna fhorchur faoi alt 2(6) a chomhlíonadh,

féadfaidh an tAire ordachán a thabhairt i scríbhinn don soláthraí lena mbaineann
scor den úsáid sin nó an coinníoll sin a chomhlíonadh, de réir mar a bheidh.

(6) Comhlíonfaidh soláthraí údaraithe ordachán a thabharfar dó faoi fho-alt (5).

Údarú a tharraingt siar

4. (1) Féadfaidh an tÚdarás, aon tráth, athbhreithniú a dhéanamh ar sholáthraí údaraithe
chun a chinntiú, maidir leis an soláthraí—

(a) go gcomhlíonann sé ordachán a bheidh tugtha faoi alt 3(5),

(b) go leanann sé de na ceanglais le haghaidh údarú a shonraítear in alt 2(8) a
chomhlíonadh.

(2) Féadfaidh an tÚdarás, trí fhógra i scríbhinn, faisnéis a iarraidh ar sholáthraí
údaraithe i ndáil le haon cheann de na nithe a shonraítear i bhfo-alt (1) agus

soláthróidh an soláthraí an fhaisnéis a iarrfaidh an tÚdarás laistigh de cibé tréimhse
ama a shonróidh an tÚdarás san fhógra.

(3) Más rud é, tar éis athbhreithniú a dhéanamh faoi fho-alt (1), nó ar fhaisnéis a bheidh
faighte ó sholáthraí údaraithe faoi fho-alt (2) a bhreithniú, go measfaidh an tÚdarás,
maidir le soláthraí údaraithe—

(a) gur mhainnigh sé ordachán a bheidh tugtha faoi alt 3(5) a chomhlíonadh, nó

(b) gur scoir sé d’aon cheann de na ceanglais le haghaidh údarú a shonraítear in alt
2(8) a chomhlíonadh,

cuirfidh sé a thuairim agus na cúiseanna atá lena thuairim in iúl don Aire trí fhógra
i scríbhinn.

(4) Faoi réir fho-ailt (5), (6) agus (7), más rud é, i ndáil le soláthraí údaraithe—

(a) go bhfaighidh an tAire fógra ón Údarás faoi fho-alt (3), nó

(b) go dtiocfaidh sé ar iúl an Aire ar shlí eile, maidir leis an soláthraí—

(i) gur mhainnigh sé ordachán a bheidh tugtha faoi alt 3(5) a chomhlíonadh, nó

(ii) gur scoir sé d’aon cheann de na ceanglais le haghaidh údarú a shonraítear in
alt 2(8) a chomhlíonadh,

féadfaidh an tAire, tar éis dul i gcomhairle leis an Údarás, údarú ollscoile a
tharraingt siar ón soláthraí sin.

(5) I gcás go mbeartóidh an tAire údarú ollscoile a tharraingt siar faoi fho-alt (4),
déanfaidh sé nó sí, trí fhógra i scríbhinn chuig an soláthraí údaraithe lena mbaineann,
a chur in iúl don soláthraí go mbeartaíonn sé nó sí an t-údarú sin a tharraingt siar
agus luafaidh sé nó sí na cúiseanna leis an tarraingt siar bheartaithe.

(6) Luafar i bhfógra faoi fho-alt (5) go bhféadfaidh an soláthraí údaraithe uiríll i
scríbhinn a dhéanamh chuig an Aire i ndáil leis na cúiseanna leis an tarraingt siar
bheartaithe a bheidh leagtha amach san fhógra tráth nach déanaí ná mí amháin tar
éis an fógra a sheirbheáil ar an soláthraí.

(7) Más rud é, tar éis uiríll (más ann) arna ndéanamh chuig an Aire de réir fho-alt (6)
a bhreithniú, go measfaidh an tAire, ar na cúiseanna a luafar san fhógra, gur cheart
údarú ollscoile a tharraingt siar, tarraingeoidh an tAire an t-údarú sin siar, trí fhógra
i scríbhinn chuig an soláthraí lena mbaineann, ó cibé dáta a mheasfaidh sé nó sí is
cuí agus a shonrófar san fhógra ar dáta é nach luaithe ná deireadh na tréimhse ar
laistigh di a fhéadfar achomharc a thionscnamh faoi fho-alt (8).

(8) I gcás go dtarraingeoidh an tAire údarú ollscoile siar faoi fho-alt (7), féadfaidh an
soláthraí oideachais lena mbaineann achomharc a dhéanamh i gcoinne na breithe
sin laistigh de 30 lá tar éis an fógra a sheirbheáil faoin bhfo-alt sin.

(9) Maidir le hachomharc faoi fho-alt (8), déanfar é trí fhógra i scríbhinn chuig an Aire
agus cuirfidh an tAire faoi deara, ar an achomharc sin a fháil, Bord Achomhairc a
cheapadh de réir alt 5 chun an t-achomharc sin a chinneadh.

(10) Beidh éifeacht le húdarú a tharraingt siar faoi fho-alt (7)—

(a) i gcás nach ndéanfar aon achomharc faoi fho-alt (8), ar an dáta a shonrófar san
fhógra faoi fho-alt (7), nó

(b) i gcás go ndéanfar achomharc faoi fho-alt (8), ar an dáta a shonróidh an Bord
Achomhairc faoi alt 5(14).

Bord Achomhairc

5. (1) Déanfaidh an tAire, laistigh de 7 lá tar éis fógra achomhairc a fháil faoi alt 2(11) nó
alt 4(9), ainmniúcháin a iarraidh ar Dhearbhú Cáilíochta agus Cáilíochtaí Éireann le
haghaidh daoine lena gceapadh chuig Bord Achomhairc.

(2) A luaithe is indéanta, agus in aon chás tráth nach déanaí ná 42 lá tar éis iarraidh an
Aire faoi fho-alt (1), ainmneoidh Dearbhú Cáilíochta agus Cáilíochtaí Éireann na
daoine seo a leanas lena gceapadh:

(a) 2 dhuine a bhfuil spéis ar leith acu i nithe a bhaineann le hardoideachas, nó a
bhfuil saineolas nó eolas acu ar an gcéanna, a mbeidh duine amháin acu ina
chathaoirleach nó ina cathaoirleach ar an mBord Achomhairc agus a mbeidh
duine amháin acu ina ghnáthchomhalta nó ina gnáthchomhalta den Bhord
Achomhairc; agus

(b) duine amháin chun bheith ina ghnáthchomhalta nó ina gnáthchomhalta den
Bhord Achomhairc ar aturnae cleachtach é nó í a bhfuil taithí 10 mbliana ar a
laghad aige nó aici nó ar abhcóide cleachtach é nó í a bhfuil taithí 10 mbliana ar
a laghad aige nó aici.

(3) (a) Ní dhéanfar fostaí nó comhalta de Dhearbhú Cáilíochta agus Cáilíochtaí Éireann
a cheapadh faoi fho-alt (2)(a).

(b) Ní dhéanfar aturnae nó abhcóide atá i seirbhís lánaimseartha an Stáit a cheapadh
faoi fho-alt (2)(b).

(4) Ceapfaidh an tAire na daoine a ainmneofar faoi fho-alt (2) chuig Bord Achomhairc
chun an t-achomharc is ábhar don fhógra achomhairc faoi fho-alt (1) a éisteacht.

(5) Déanfar cibé táillí agus liúntais i leith caiteachas a íoc le cathaoirleach agus le
gnáthchomhaltaí Boird Achomhairc a chinnfidh an tAire, le toiliú an Aire
Caiteachais Phoiblí agus Athchóirithe.

(6) Féadfaidh an tAire cibé tacaíocht de chineál riaracháin a thabhairt do Bhord
Achomhairc a chinnfidh an tAire is gá, ina thuairim nó ina tuairim, chun a chumasú
don Bhord a fheidhmeanna a chomhlíonadh.

(7) Maidir le Bord Achomhairc—

(a) bunóidh sé nósanna imeachta a bheidh le leanúint maidir le haighneachtaí a
dhéanamh chuig an mBord agus maidir le foirm na n-aighneachtaí sin, agus

(b) féadfaidh sé nósanna imeachta a bhunú a bheidh le leanúint maidir leis na nithe
seo a leanas—

(i) éisteacht a sheoladh,

(ii) an Bord do cheistiú páirtithe in achomharc,

(iii) iarrataí ar fhaisnéis chun críocha achomhairc agus chun an fhaisnéis sin a

sholáthar, agus

(iv) aon ní eile a mheasfaidh an Bord is cuí chun a fheidhmeanna a chomhlíonadh

go cuí.

(8) Chun críocha achomharc ar ina leith a cheapfar an Bord Achomhairc, iarrfaidh an

Bord aighneachtaí i scríbhinn ar an soláthraí oideachais a mbeidh an t-achomharc á

dhéanamh aige agus ar an Aire agus tabharfaidh an soláthraí agus an tAire na

haighneachtaí don Bhord laistigh den tréimhse ama a shonrófar san iarraidh.

(9) Breithneoidh Bord Achomhairc aighneachtaí i scríbhinn a dhéanfaidh an soláthraí

oideachais a mbeidh an t-achomharc á dhéanamh aige agus a dhéanfaidh an tAire i

ndáil leis an achomharc agus, i gcás go measfaidh an Bord gur cuí déanamh

amhlaidh, féadfaidh sé cibé éisteachtaí a sheoladh a mheasfaidh sé is cuí chun

achomharc a chinneadh.

(10) Féadfaidh Bord Achomhairc cibé faisnéis a iarraidh ar an Údarás, ar an Aire nó

ar an soláthraí a mbeidh an t-achomharc á dhéanamh aige a mheasfaidh an Bord

is gá chun cuidiú leis le linn achomharc a chinneadh agus soláthróidh an tÚdarás,

an tAire nó an soláthraí lena mbaineann, de réir mar a bheidh, an fhaisnéis sin

laistigh den tréimhse ama a shonrófar san iarraidh.

(11) Má sheoltar éisteacht faoi fho-alt (9)—

(a) beidh gach páirtí de na páirtithe san achomharc i dteideal éisteacht a fháil ag an

éisteacht, agus

(b) féadfaidh an Bord Achomhairc éisteacht ní a chur ar atráth ag aon chéim sna

himeachtaí go dtí dáta a shonróidh an Bord.

(12) Is leor breith ó thromlach comhaltaí Boird Achomhairc chun aon chríche.

(13) Cinnfidh an Bord Achomhairc achomharc a luaithe is indéanta tar éis don Bhord

a bhreithniú ar an achomharc a chríochnú ar cinneadh é chun—

(a) diúltú nó tarraingt siar an Aire, de réir mar a bheidh, a dhaingniú, nó

(b) breith an Aire a neamhniú agus a ordú don Aire, ar chúiseanna sonraithe,

athbhreithniú a dhéanamh ar a bhreith nó ar a breith.

(14) I gcás go ndéanfaidh an Bord Achomhairc cinneadh faoi fho-alt (13)(a) tarraingt

siar údaraithe ag an Aire a dhaingniú, sonróidh sé, an tráth céanna, an dáta óna

mbeidh éifeacht leis an tarraingt siar.

(15) Tabharfaidh Bord Achomhairc fógra don soláthraí oideachais a thionscnóidh an

t-achomharc agus don Aire maidir lena chinneadh faoi fho-alt (13), agus maidir leis

an dáta a shonrófar faoi fho-alt (14) (más infheidhme), a luaithe is indéanta tar éis

don Bhord a chinneadh a dhéanamh.

(16) I gcás go ndéanfaidh an Bord Achomhairc cinneadh faoi fho-alt (13)(b), déanfaidh

an tAire athbhreithniú ar a bhreith nó ar a breith laistigh de 30 lá tar éis fógra a

fháil ón mBord Achomhairc faoi fho-alt (15).

(17) Beidh Bord Achomhairc neamhspleách le linn a fheidhmeanna a chomhlíonadh.

(18) San alt seo, ciallaíonn “Dearbhú Cáilíochta agus Cáilíochtaí Éireann” Údarás na

hÉireann um Cháilíochtaí agus Dearbhú Cáilíochta.

Leasú ar alt 52 d’Acht na nOllscoileanna, 1997

6. Leasaítear fo-alt (1) d’alt 52 d’Acht 1997 trí “Faoi réir alt 2 den Acht Oideachais
(Forálacha Ilghnéitheacha), 2015 nó ach amháin” a chur in ionad “Ach amháin”.

Rochtain ar fhaisnéis áirithe a dhiúltú

7. Leasaítear an tAcht Oideachais, 1998 tríd an alt seo a leanas a chur in ionad alt 53 (a

leasaíodh le halt 5 den Acht Oideachais (Forálacha Ilghnéitheacha), 2007)—

“53. (1) D’ainneoin aon achtachán eile, féadfaidh an tAire rochtain ar fhaisnéis a

shonraítear i bhfo-alt (4) (dá ngairtear ‘an fhaisnéis shonraithe’ san alt seo)

a dhiúltú.

(2) Féadfaidh an tAire, tar éis dul i gcomhairle leis an Aire Caiteachais Phoiblí agus

Athchóirithe, comhlacht poiblí a fhorordú, le rialacháin, chun críocha an ailt seo.

(3) D’ainneoin aon achtachán eile, i gcás go mbeidh comhlacht poiblí arna fhorordú

de thuras na huaire faoi fho-alt (2), diúltóidh an comhlacht poiblí sin rochtain

ar an bhfaisnéis shonraithe mura rud é—

(a) go dtoileoidh an tAire leis an gcomhlacht poiblí do dheonú rochtain ar an

bhfaisnéis sin, nó

(b) go n-ordóidh an tAire don chomhlacht poiblí rochtain ar an bhfaisnéis sin

a dheonú.

(4) Is é atá san fhaisnéis shonraithe aon fhaisnéis—

(a) a d’fhágfadh go bhféadfaí faisnéis a thiomsú (nach bhfuil fáil ag an bpobal i

gcoitinne uirthi ar shlí eile)—

(i) i ndáil le feidhmiú comparáideach scoileanna aitheanta i leith

gnóthachtáil acadúil mac léinn, nó

(ii) i ndáil le feidhmiú comparáideach saoráidí oideachais nó oiliúna i leith

gnóthachtáil acadúil foghlaimeoirí,

lena n-áirítear na nithe seo a leanas, gan dochar do ghinearáltacht an mhéid

sin roimhe seo—

(I) na torthaí foriomlána a fuair mic léinn in aon tréimhse ama i scoil

aitheanta nó a fuair foghlaimeoirí i saoráid oideachais nó oiliúna i scrúdú

nó i measúnacht, nó

(II) na torthaí foriomlána comparáideacha a fuair mic léinn in aon tréimhse
ama i scoileanna aitheanta éagsúla nó a fuair foghlaimeoirí i saoráidí
oideachais nó oiliúna éagsúla i scrúdú nó i measúnacht,

nó

(b) a bhaineann le céannacht scrúdaitheoirí.

(5) San alt seo—

ciallaíonn ‘Acht 2013’ an tAcht um Boird Oideachais agus Oiliúna, 2013;

tá le ‘saoráid oideachais nó oiliúna’ an bhrí chéanna atá leis in Acht 2013;

tá le ‘foghlaimeoir’ an bhrí chéanna atá leis in Acht 2013;

tá le ‘comhlacht poiblí’ an bhrí chéanna atá leis san Acht um Shaoráil Faisnéise,
2014.”.

Leasú ar alt 7 den Acht um Thacaíocht do Mhic Léinn, 2011

8. Leasaítear alt 7(1)(d) den Acht um Thacaíocht do Mhic Léinn, 2011 trí “, de bhun
scéime arna riaradh ag an Aire,” a scriosadh.

Doiciméid a sheirbheáil

9. (1) Déanfar fógra nó doiciméad eile, a cheanglaítear a sheirbheáil ar dhuine nó a
thabhairt do dhuine faoin Acht seo, a dhíriú chuig an duine lena mbaineann faoina
ainm nó faoina hainm, agus féadfar é a sheirbheáil amhlaidh ar an duine nó a
thabhairt amhlaidh don duine ar cheann amháin de na slite seo a leanas:

(a) trína sheachadadh ar an duine;

(b) trína fhágáil ag an seoladh ag a bhfuil gnáthchónaí ar an duine nó, i gcás go
mbeidh seoladh le haghaidh seirbheála tugtha, ag an seoladh sin;

(c) trína chur leis an bpost i litir chláraithe réamhíoctha chuig an seoladh ag a bhfuil
gnáthchónaí ar an duine nó, i gcás go mbeidh seoladh le haghaidh seirbheála
tugtha, chuig an seoladh sin.

(2) Chun críocha an ailt seo, measfar gnáthchónaí a bheith ar chuideachta de réir bhrí
Achtanna na gCuideachtaí ag a hoifig chláraithe, agus measfar gnáthchónaí a bheith
ar gach comhlacht corpraithe eile agus ar gach comhlacht neamhchorpraithe daoine
ag a phríomhoifig nó ag a phríomháit ghnó.

Caiteachais

10. Déanfar na caiteachais a thabhóidh an tAire ag riaradh an Achta seo a íoc, a mhéid a
cheadóidh an tAire Caiteachais Phoiblí agus Athchóirithe é, as airgead a sholáthróidh
an tOireachtas.

Gearrtheideal, comhlua agus tosach feidhme

11. (1) Féadfar an tAcht Oideachais (Forálacha Ilghnéitheacha), 2015 a ghairm den
Acht seo.

(2) Féadfar Achtanna na nOllscoileanna, 1997 go 2015 a ghairm le chéile d’Achtanna
na nOllscoileanna, 1997 agus 2006 agus d’alt 6.

(3) Féadfar na hAchtanna Oideachais, 1878 go 2015 a ghairm le chéile de na hAchtanna
Oideachais, 1878 go 2012 agus d’alt 7.

(4) Féadfar na hAchtanna um Thacaíocht do Mhic Léinn, 2011 agus 2015 a ghairm le
chéile den Acht um Thacaíocht do Mhic Léinn, 2011 agus d’alt 8.

(5) Tiocfaidh an tAcht seo, seachas alt 7 agus alt 8, i ngníomh cibé lá nó laethanta a
cheapfaidh an tAire le hordú nó le horduithe i gcoitinne nó faoi threoir aon chríoch
nó foráil áirithe agus féadfar laethanta éagsúla a cheapadh amhlaidh chun críoch
éagsúil nó le haghaidh forálacha éagsúla.

